
На 20 мај, претседателот Барак Обама ќе ги поздрави своите колеги од 27-те 

држави сојузнички на Самитот на НАТО, во својот роден град, Чикаго, при што повторно 

ќе ја истакне постојаната и цврста посветеност на САД кон трансатлантска Алијанса. Во 

Чикаго ќе бидат поздравени и лидерите на 22 држави, што не се членки на НАТО, 

вклучувајќи ја и Македонија, кои учествуваат во Меѓународните сили за безбедносна 

помош (ИСАФ) во Авганистан. Трите главни прашања за кои ќе се разговара на Самитот 

се Авганистан, одбранбените способности на НАТО и НАТО како глобален центар за 

безбедност со партнерите ширум светот. Како поддршка за овие три прашања се три 

основни концепти: Америка останува посветена на Алијансата и на Европа; НАТО 

обезбедува за сите свои членови највисоко можно ниво на безбдност; и разгледувањето на 

нашите заеднички безбедносни предизвици е заедничка одговорност на сите членки на 

НАТО, како и на сите ценети земји партнери, како што е Македонија. 

НАТО останува најефикасната алијанса во светот, и никој повеќе од Соединетите 

Држави, не сака да ја види Македонија како дел од НАТО. Додека да дојде тој момент, 

никој не е поподготвен да и помогне на Македонија да ги направи наредните чекори 

потребни за успешно членство. Во меѓувреме, НАТО има динамична програма за 

партнерството што се проширува и што ја прави Алијансата центар на глобална 

безбедносна мрежа. Македонија е одличен пример на ова партнерство. Овој месец, во 

центарот за воени вежби, Криволак , Македонија ќе биде домаќин на воената вежба на 

НАТО, Лансер/Лонгбоу,. Над 1000 војници на Алијансата и земјите партнери ќе 

учествуваат, вклучувајќи ги и војниците од Соединетите Држави.  

Ние ги поздравуваме изјавите на претседателот Иванов, на премиерот Груевски, и 

на другите лидери во Македонија кои ја истакнуваат посветеноста на земјата кон 

нејзината евро-атлантска интеграција како што е предвидено во процесите за  членство и 

пристапување кон НАТО и ЕУ. Соединетите Држави имаат нераскинлива врска со Европа, 

што се заснива на заедничките вредности и принципи. Во Чикаго, ние ќе продолжиме со 

нашите напори да ги зацврстиме односите на НАТО со Македонија и со другите наши 

партнери. Овие напори уште повеќе ќе ги зајакнат односите на Алијансата со овие 

способни партнери, кои даваат дополнитлна вредност на сојузничките мисии и операции, 

и за кои врската со НАТО, исто така, претставува засилување на безбедноста.  

Истовремено, не треба да заборавиме дека повеќекратното и блиско партнерство 

што Соединетите Држави го имаат со Македонија е нешто многу повеќе од НАТО. Како 

пријател на оваа земја со богата разновидност, Соединетите Држави инвестирале над една 

милјарда американски долари во Македонија со цел да се создадат работни места, да се 

намали корупцијата, да се реновираат училишта и да се подготват студентите во 

Макеонија за пазарот на трудот. Повеќе од 300 доброволци на Мировниот Корпус дошле 

во Македонија да работат на развојот на образованието и на заедниците; сме помогнале да 



се обучат професионалци во речиси сите  сектори и сме испратиле стотици граѓани на 

Македонија во Соединетите Држави како дел од програмите за размена. 

Од своја страна, Македонија, уште од осамостојувањето, е вреден пријател и 

партнер на Соединетите Држави и ќе биде така уште долго и по Самитот во Чикаго. 

Повеќе од 2500 македонски војници војувале рамо до рамо со американските војници во 

Ирак и Авганистан. Ние многу го цениме придонесот на Македонија и бевме сведоци на 

професионалноста и храброста на војниците на Македонија, кога ги бранеа штабовите на 

ИСАФ, како и Амбасадата на САД минатиот септември.  

Убеден сум дека еден ден, нашето партнерство ќе се прошири и со заедничкото 

членсто во НАТО. Вратите на Алијансата остануваат отворени, и НАТО се согласува дека 

Македонија ги исполнува сите критериуми за членство и ќе биде прифатена како 

полноправна членка штом ке се реши спорот за името со Грција. Односот на Америка со 

нашите НАТО сојузници е столб на нашиот ангажман со светот и ја зацврстува 

безбедноста на Европа и на нашите заеднички демократски вредности. Со нетрпение го 

очекуваме денот кога ќе можеме да им посакаме добредојде на нашите пријатели од 

Македонија во тоа што претседателот Обама го опиша како "најуспешната алијанса во 

историјата на човештвото."  

 


